
	క.	
నాతనయునిగతి నీకు స

నాతనకవివాఙ్నిరుక్తి నాకృప నిత్తున్

పూతనయ! విను మనిన కం

జాతనయను వాక్యములకు సంభ్రమమతినై.

	తే.	
ఇప్పు డిటువంటి మధురవాక్యముల జుంటి

తేనియపనంటివలె నంటి తెలుప, తొంటి

యింటి వేల్పైన మాతమ్మికంటిఁ గంటి

మేలుకొనఁదగు ననుకొంటి మేలుకొంటి.

	క.	
కల యని వెరఁగున నెన్నఁడు

గరియని శుభకారణానుకరణాకృతి ముం

గలఁ దోచె నెట్టి భాగ్యము

గలదో చర్చింప శౌరికరుణాదరణన్.

	మ.	
శుకవాల్మీకిపరాశరాత్మజముఖాస్తోకప్రణీతప్రబం

థకథాసారవినోదుఁడౌ హరి విచిత్రంబయ్యె గాదే మద

ల్పకృతిన్ గోరుట యజ్ఞభోక్తయగు లీలావేషి యా బీదవి

ప్రకులుం డెట్టిన ముష్టి మెక్కడె నతత్రాణైకపారీణుఁడై.

	క.	
అనుడు వృషాచలపతిన

న్ననుచు నెనరుఁబూని కోరిన ట్లీ కావ్యం

బనుపమగతిఁ జేసి యఘం

బనుప మతిం దలఁతు శ్రీవిహారిన్ శౌరిన్.

	మ.	
కవితాకల్పనకల్పభూరుహసమాఖ్యఖ్యాతిచే మద్గురు

ప్రవరానుగ్రహమే నిధానముగ గన్నట్టన్ రమాజాని స్వ

ప్నవశుండై కృతిఁ గోరె తన్నియమనప్రౌఢిన్ బుధు ల్మెచ్చ నీ

యవని న్నిమ్మకు నీర మెక్కుగతి కావ్యం బూర్జితం బయ్యెడిన్.

		 ఈ పేజీలో చివరి మార్పు 22 జూలై 2020న 22:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

